
I.  QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

[bookmark: _Hlk215081164]Projektligji “Për donacionet dhe sponsorizimet’’ ka si objekt përcaktimin e parimeve, rregullave dhe procedurave për mbështetjen me donacione dhe sponsorizime në realizimin e veprimtarive me interes publik në Republikën e Shqipërisë. 
[bookmark: _Hlk215009493][bookmark: _Hlk215009446]Ky projektligj është hartuar në kuadër të detyrimeve që ka Shqipëria në procesin e integrimit evropian, si pjesë e paketës së ligjeve në fushën e antikorrupsionit. Në Udhërrëfyesin për Shtetin e së Drejtës, miratuar me vendimin nr. 736, datë 13.12.2023, të Këshillit të Ministrave, Shqipëria ka marrë përsipër angazhimin për ndryshimin e kuadrit ligjor për donacionet dhe sponsorizimet brenda vitit 2027. Gjithashtu, ky projektligj përmbush objektivat e Strategjisë Ndërsektoriale Kundër Korrupsionit 2024 - 2030 dhe Planit të Veprimit për periudhën 2024 - 2026, si dhe është parashikuar si masë në Planin Kombëtar për Integrimin Evropian 2025 - 2027. 
Gjithashtu, në vazhdën e këtyre ndryshimeve ligjore, u pa e domosdoshme ndryshimet për sponsorizimet e kryera në fushën e artit, kulturës dhe sportit. Ky projektligj lidhet drejtpërdrejt me objektivat strategjikë të Republikës së Shqipërisë për forcimin e identitetit kulturor, zhvillimin e qëndrueshëm artistik e kulturor, promovimin e sportit, promovimin territorial, si dhe rritjen e kohezionit social, në përputhje me prioritetet e Strategjisë Kombëtare të Zhvillimit dhe Integrimit, si dhe me politikat sektoriale të turizmit, kulturës dhe sportit. Zgjerimi i kategorive të përfituesve synon krijimin e një kuadri gjithëpërfshirës që mbështet jo vetëm aktorët tradicionalë, por edhe subjektet dhe iniciativat që kontribuojnë në zhvillimin e industrive kreative, ekonomisë sportive, aktiviteteve kulturore e sportive dhe promovimit të imazhit të vendit, duke gjeneruar efekte pozitive ekonomike, punësim, rritje të turizmit dhe vlerë të shtuar sociale. Kjo qasje reflekton nevojën për një instrument ligjor që i përgjigjet dinamikave aktuale të zhvillimit të vendit dhe rolit të zgjeruar të këtyre sektorëve në ekonominë e vendit, në përputhje me detyrimet e integrimit evropian.
Sponsorizimi, lidhet ngushtë edhe me të ardhurat që aktivitete apo evente kulturore dhe sportive gjenerojnë në shkallë vendi, duke qenë se janë të lidhura ngushtë me turizmin, duke bërë që turizmi sportiv dhe kulturor të kthehen në gjenerues të rëndësishëm të ekonomisë së vendit, si p.sh krijimi i vendeve të punës në sektorët e mikpritjes dhe udhëtimit, zhvillimin e infrastrukturës në qytetet pritëse; rritjen e dukshmërisë ndërkombëtare për destinacionet; promovimi territorial; zgjatja e sezoneve turistike, si dhe bashkon komunitetet.
Potenciali i sportit si medium komunikimi po rritet me shpejtësi, ai jo vetëm që lidh njerëzit dhe kulturat përmes ngjarjeve ndërkombëtare, por po bëhet edhe një mjet i fuqishëm marketingu për të promovuar destinacionet turistike dhe për të tërhequr investime, duke krijuar përvoja unike dhe të paharrueshme që e bëjnë udhëtimin jo vetëm një lëvizje nëpër hapësirë, por një lidhje të vërtetë me historinë dhe identitetin e vendeve. Ngjarjet e mëdha sportive (për shembull Giro d’Italia apo Finalja e Conference League) janë katalizator për zhvillimin e turizmit, pasi shfrytëzohen me sukses në aspektin e markës së destinacionit, zhvillimit të infrastrukturës dhe përfitimeve të tjera ekonomike dhe sociale.
Turizmi kulturor dhe artistik është gjithashtu një lloj turizmi në të cilin motivimi thelbësor i vizitorit është të mësojë, zbulojë, përjetojë dhe konsumojë atraksionet dhe produktet kulturore të ofruara nga një destinacion turistik. Këto atraksione dhe produkte lidhen me tiparet intelektuale, shpirtërore dhe emocionale të një shoqërie që përfshin artin dhe arkitekturën, trashëgiminë historike dhe kulturore, trashëgiminë e kuzhinës, letërsinë, muzikën, industritë krijuese si dhe kulturat e gjalla me stilin e tyre të jetesës, sistemet e vlerave, besimet dhe traditat. Koncertet dhe festivalet po shndërrohen në një motor të ri ekonomik për Shqipërinë.
Përvoja e ngjarjeve kulturore, si festivale muzikore të organizuara gjatë viteve të fundit,  tregojnë se festivali nuk është më vetëm argëtim, por një zinxhir ekonomik ku përfitojnë aktorë të ndryshëm: nga hotelierët te transporti, nga agjencitë turistike te tregtarët e vegjël. Ky është një hap drejt pjekurisë së tregut kulturor shqiptar, duke e vendosur në linjë me rajonin. Prirja e fundit tregon se Shqipëria po hyn në një fazë të re: festivali nuk shihet më vetëm si “ngjarje e përkohshme”, por si pjesë e një ekosistemi ekonomik dhe kulturor. Sfidat mbeten të mëdha, kostot e larta të artistëve, nevoja për profesionalizëm dhe mungesa e mbështetjes fiskale, por tregu është në tranzicion. 
Shqipëria miratoi ligjin e parë për sponsorizimet në 1994, ligj ky që ka pësuar disa ndryshime ndër vite. Ky ligj ka nocione bazë të kufizuara për sa i përket llojeve të sponsorizimeve, nuk ka parashikime për donacionet, si dhe nuk ka parashikime efikase për sa i përket transparencës, integritetit dhe masave antikorrupsion. Në këto kushte, u konsiderua e volitshme hartimi i një projektligji të ri dhe jo amendim i pjesshëm i ligjit të 1994, në mënyrë që të adresohen këto boshllëqe. Nevoja për një ligj të ri vjen edhe si nevojë e brendshme për modernizimin e legjislacionit dhe njëkohësisht përmbush angazhimet e Shqipërisë  në kuadër të procesit të integrimit. 
Projektligji për donacionet dhe sponsorizimet është një ligj kuadër që synon të rrisë transparencën dhe llogaridhënien e organeve publike kur pranojnë donacione dhe sponsorizime, si dhe të nxisë sponsorizimet në Shqipëri në fusha që përbëjnë interes publik. 
[bookmark: _Hlk219243999]Në lidhje me organizatat jofitimprurëse, me qëllim mbrojtjen e interesit publik, projektligji ka një fokus më të ngushtë, duke përcaktuar rregulla vetëm në rastin e lidhjes së kontratave të sponsorizimit dhe nuk prek donacionet apo grantet që organizatat jofitimprurëse mund të përfitojnë. I njëjti parim vlen edhe kur përfitues janë organizatat sportive, shoqëritë sportive, subjektet tregtare në fushën e prodhimit të filmit dhe industrisë audiovizive, si dhe individët në fushën e  kulturës, artit, sportit në rastet kur përfaqësojnë Republikën e Shqipërisë në nivel ndërkombëtar. 
Projektligji e shtrin zbatimin e tij për donacionet dhe sponsorizimet e veprimtarive publike të lidhura me fusha si: shërbimet sociale dhe veprimtaritë humanitare në mbështetje të grupeve në nevojë; artin, kulturën dhe mbrojtjen e trashëgimisë; zhvillimin dhe edukimin e fëmijëve dhe të të rinjve; shëndetin publik dhe kujdesin shëndetësor; mbrojtjen e mjedisit dhe të klimës; sporti dhe edukimi fizik; shkenca, inovacioni dhe transformimi digjital; të drejtat e njeriut dhe barazia gjinore. 

Pavarësisht synimit për të vendosur një kuadër të unifikuar rregullash për organet publike në rastet e pranimit të donacioneve ose sponsorizimeve për realizimin e veprimtarive me interes publik, projektligji parashikon shprehimisht se nuk zbatohet në rastet kur ligje të posaçme përmbajnë rregullime të ndryshme për donacionet e organeve publike, si dhe për donacionet që rrjedhin nga veprimtaria e institucioneve publike ndërkombëtare. Po ashtu, për shkak të rregullimeve të veçanta nga kuadri ligjor në fuqi, sindikatat dhe partitë politike nuk janë subjekte të këtij ligji. 

Nga ana tjetër, ky projektligj nuk krijon mbivendosje me kuadrin ligjor në fuqi për pastrimin e parave, luftën kundër terrorizimit apo parandalimin e konfliktit të interesave. Ai përforcon masat e integritetit dhe përmban një sërë rregullash që synojnë të rrisin transparencën dhe besimin e qytetarëve te organet publike. 
[bookmark: _Hlk215045873]Për herë të parë parashikohet që Shqipëria të ketë një Regjistër Elektronik Kombëtar për Donacionet dhe Sponsorizimet. Ky regjistër do të jetë i  aksesueshëm nga publiku në çdo kohë në faqen zyrtare në internet të Drejtorisë së Përgjithshme të Tatimeve për të dhënat që lidhen me donacionet dhe sponsorizimet e organeve publike. 
Në rastet kur përfitues të sponsorizimeve janë organizatat jofitimprurëse, organizatat sportive, shoqëritë sportive, subjektet tregtare në fushën e prodhimit të filmit dhe industrisë audiovizive, si dhe individët në fushën e  kulturës, artit, sportit në rastet kur përfaqësojnë Republikën e Shqipërisë në nivel ndërkombëtar, të dhënat e Regjistrit nuk parashikohen të jenë të aksesueshme për publikun. Sponsorizimet e këtyre subjekteve përfitues regjistrohen në përputhje me parashikimet e projektligjit për efekt kontrolli financiar dhe të burimit të financimit, diktuar kjo edhe nga lehtësitë tatimore që legjislacioni parashikon. Projektligji garanton  aktivitetin e lirë të organizatave jofitimprurëse dhe të subjekteve të tjera private, si dhe konfidencialiteti i raportit që krijohet mes sponsorizuesit dhe përfituesve të sponsorizimit. 
Organet ligjzbatuese që kanë kompetenca në luftën kundër pastrimit të parave, korrupsionit dhe terrorizmit do të kenë akses të pakufizuar në Regjistër për të dhënat që lidhen si me organet publike ashtu edhe për subjektet e tjera përfituese të sponsorizimeve, donatorët e organeve publike dhe sponsorizuesit.
Me qëllim ruajtjen e integritetit të institucioneve, shmangien e ndikimit të paligjshëm dhe minimizimin e rreziqeve për pastrimin e parave apo terrorizimin, projektligji  parashikon kufizime për disa kategori personash fizikë dhe juridikë për të qenë donatorë apo sponsorizues për organet publike. Këto rregulla vlejnë edhe për subjektet që synojnë të jenë sponsorizues të organizatave jofitimprurëse. 
Në projektligj ka rregulla specifike për publikimin e kontratave të sponsorizimit të lidhura nga organet publike, përgatitjen e një raporti se si është përdorur sponsorizimi, si dhe ka rregulla të posaçme për transparencën e donacioneve që pranohen nga organet publike. Raporti për përdorimin e sponsorizimit është i detyrueshëm edhe për subjektet e tjera përfituese të sponsorizimit dhe është parashikuar të dorëzohet në Drejtorinë e Tatimeve, me qëllim shmangien e abuzimeve financiare dhe përfitimin e paligjshëm të lehtësirave tatimore. 
Në analizën krahasuese të praktikave ndërkombëtare rezulton se nuk ekziston një model i unifikuar në vendet anëtare të Bashkimit Evropian për rregullimin e donacioneve dhe sponsorizimeve. Kjo fushë rregullohet në mënyra të ndryshme nga shtetet, si pjesë e zgjedhjeve të tyre të brendshme rregullatore, në varësi të karakteristikave të ekonomisë, nivelit të zhvillimit institucional dhe prioriteteve kombëtare në lidhje me transparencën, integritetin dhe parandalimin e korrupsionit. 
Në këtë kontekst, projektligji reflekton standartet ndërkombëtare dhe synon të vendosë një rregullim kuadër për çështjet e sipërpërmendura, pa pasur në fokus lehtësitë tatimore, të cilat rregullohen në pjesë të tjera të legjislacionit shqiptar.
II.	VLERËSIMI I PROJEKTAKTIT NË RAPORT ME PROGRAMIN POLITIK TË KESHILLIT TË MINISTRAVE, ME PROGRAMIN ANALITIK TE AKTEVE DHE DOKUMENTE TË TJERA POLITIKE
Rishikimi i legjislacionit për sponsorizimet është i nevojshëm për të forcuar integritetin dhe kontrollin institucional në raport me burimet e sponsorizimit, dhe zhvillohet në përputhje me disa dokumente strategjike dhe politika të miratuara nga Qeveria Shqiptare, të cilat përcaktojnë angazhimet dhe hapat e nevojshëm për të forcuar kuadrin ligjor në këtë fushë.
Në veçanti, ndryshimet e propozuara burojnë nga angazhimi i parashikuar në Vendimin nr. 736, datë 19.12.2023, “Për miratimin e Udhërrëfyesit të Shtetit të së Drejtës”. 
Po ashtu, ky projektakt është në përputhje me Vendimin e Këshillit të Ministrave nr. 859, datë 26.12.2024 “Për miratimin e Strategjisë Ndërsektoriale Kundër Korrupsionit 2024-2030, Planin e Veprimit 2024-2026 dhe Pasaportën e Treguesve të Performancës”, në të cilin parashikohet përgatitja e ndërhyrjeve në ligjin për donacionet dhe sponsorizimet dhe konsolidimi i kuadrit ligjor.
Ky proces vjen gjithashtu në përgjigje të Pozicionit të Përbashkët Negociues të BE-së, përkatësisht në piketat e ndërmjetme (IBM) për Kapitullin 23 dhe gjetjeve të evidentuara në Raportin e Screening për Kapitullin 23 “Gjyqësori dhe të Drejtat Themelore”, ku nënvizohet se kuadri ligjor i Shqipërisë në drejtim të luftës kundër korrupsionit është pjesërisht i harmonizuar me standardet e BE-së dhe acquis. 


III.	  ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
[bookmark: _Hlk219244970]Projektligji zgjeron fushat për të cilat lejohen donacionet dhe sponsorizimet, por nga ana tjetër përkufizon se çfarë do të konsiderohet veprimtari publike, për të vendosur në një kontekst të qartë dallimin mes interesave private dhe interesit publik. Projektligji bën dallimin mes konceptit të donacionit dhe sponsorizimit. Konkretisht, donacion konsiderohet transferimi vullnetar, i pakushtëzuar  dhe pa asnjë përfitim i kontributeve financiare, pasurisë së luajtshme ose të paluajtshme, ofrimit të shërbimeve ose i formave të tjera të mbështetjes për veprimtari me interes publik të organeve publike. Nga ana tjetër, sponsorizim konsiderohet një marrëveshje kontraktuale me anë të së cilës sponsorizuesi ofron me vullnet të lirë mbështetje financiare, materiale ose forma të tjera mbështetjeje për një veprimtari, aktivitet ose organizim për interes publik, në këmbim të së drejtës për të promovuar dhe reklamuar emrin, produktet ose shërbimet e tij. Në kuptim të këtij projektligji përfitues të donacionit janë organet publike. Ndërsa përfitues të sponsorizimit janë organizatat jofitimprurëse, organizatat sportive, shoqëritë sportive, subjektet tregtare në fushën e prodhimit të filmit dhe industrisë audiovizive, individët që përfaqësojnë Republikën e Shqipërisë në aktivitete ndërkombëtare të kulturës, artit, sportit. Gjithashtu, projektligji përcakton format e ofrimit të donacionit dhe sponsorizimit, duke përfshirë jo vetëm mbështetjen financiare dhe materiale, por edhe ofrimin e shërbimeve apo formave të tjera të mbështetjes. 
[bookmark: _Hlk219249043]Masat e propozuara për rritjen e transparencës dhe qasjen në informacion i shërbejnë llogaridhënies dhe rritjes së përgjegjshmërisë së organeve publike. Projektligji e parashikon se çdo donacion për organet publike mbi vlerën 500.000 lekë dhe të gjitha sponsorizimet do duhet të regjistrohen në Regjistrin Elektronik Kombëtar për Donacionet dhe Sponsorizimet. Kjo nuk shmang përgjegjësinë e organeve publike për të publikuar në faqet e tyre zyrtare në internet çdo donacion edhe nën vlerën 500.000 lekë. Për organet publike, marrëveshja e donacionit dhe kontrata e sponsorizimit janë parashikuar shprehimisht si informacion publik në kuptim të ligjit për të drejtën e informimit. Ky specifikim është bërë me qëllim shmangien e paqartësive në lidhje me klauzolat e mundshme të konfidencialitetit të kontratave që mund të aplikoheshin në mënyrë jo të njëjtë nga organe të ndryshme publike. Për të rritur llogaridhënien për mënyrën se si është përdorur donacioni dhe sponsorizimi kërkohet përgatitja dhe publikimi i një raporti pas përfundimit të afatit të marrëveshjes së donacionit apo kontratës së sponsorizimit, i cili po ashtu do duhet të jetë informacion publik. 
[bookmark: _Hlk217860445][bookmark: _Hlk217860402][bookmark: _Hlk219245148][bookmark: _Hlk219245223]Për organizatat jofitimprurëse, organizatat sportive, shoqëritë sportive, subjektet tregtare në fushën e prodhimit të filmit dhe industrisë audiovizive dhe individët që përfaqësojnë Republikën e Shqipërisë në aktivitete ndërkombëtare të kulturës, artit, sportit, projektligji ka parashikime shumë më të thjeshtuara. Rregullat e parashikuara për këto subjekte mbajnë në konsideratë se nuk janë persona juridikë publikë dhe janë në funksion të garantimit se sponsorizimet nuk keqpërdoren nga personat fizikë dhe juridikë për shmangie detyrimesh financiare, pastrim parash apo nxitje të veprimtarive të paligjshme në territorin e Shqipërisë. Projektligji i lidh detyrimet e tyre me raportimet në organet tatimore dhe aksesin në të dhëna që kanë organet ligjzbatuese. Këto subjekte kanë detyrimin për të regjistruar kontratat e sponsorizimit në Regjistrin Elektronik Kombëtar për Donacionet dhe Sponsorizimet, por këto të dhëna nuk do të jenë të hapura për publikun. Regjistrimi është i domosdoshëm për  përfitimin e lehtësirave tatimore. Ligji nuk rregullon veprimtaritë që organizatat jofitimprurëse, organizatat sportive, shoqëritë sportive, subjektet tregtare në fushën e prodhimit të filmit dhe industrisë audiovizive dhe individët që përfaqësojnë Republikën e Shqipërisë në aktivitete ndërkombëtare të kulturës, artit, sportit,  mund të kenë në kuadër të mbështetjes me grante dhe donacione. 
[bookmark: _Hlk212582463]Duke qenë se donacionet dhe sponsorizimet konsiderohen si veprimtari me risk të lartë për ndikim të paligjshëm, qarkullim dhe pastrim parash apo për përfitime të paligjshme, projektligji ka kufizuar disa kategori personash fizikë dhe juridike për të qenë donatorë dhe sponsorizues për organet publike ( personat fizikë dhe juridikë të dënuar për vepra të lidhura me korrupsionin aktiv ose pasiv, pastrimin e parave, financimin e terrorizmit, trafikimin e paligjshëm, evazionin fiskal, mospagimin e detyrimeve tatimore, falsifikimin e dokumenteve, ose kanë aktivitet që reklamon lojërat e fatit, duhanin, alkoolin etj.) Të njëjtat kritere do të aplikohen edhe për sponsorizimet e një organizate jofitimprurëse, organizatat sportive shoqëritë sportive, subjektet tregtare në fushën e prodhimit të filmit dhe industrisë audiovizive dhe individët që përfaqësojnë Republikën e Shqipërisë në aktivitete ndërkombëtare të kulturës, artit, sportit. Për efekt të sponsorizimit, për sa kohë sponsorizuesi ka të drejtë të kërkojnë lehtësira tatimore, ky proces do duhet të paraprihet nga disa verifikime për integritetin e sponsorizuesit dhe natyrën e veprimtarisë që ushtron. 
Me qëllim garantimin dhe verifikimin e  interesit publik në fushën e artit, sportit, kulturës parashikohet se përpara lidhjes së kontratës së sponsorizimit, ministria përgjegjëse në fushën artit, sportit dhe kulturës me kërkesë të përfituesit të sponsorizimit lëshon një vërtetim me anë të të cilit vërteton se sponsorizimi në fushën e artit, sportit dhe kulturën përbën interes  publik sipas përcaktimeve të ligjit. 

IV.	VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Ky projektligj është hartuar në mbështetje të neneve 78 dhe 83, pika 1, të Kushtetutës së Republikës së Shqipërisë dhe është në përputhje me kuadrin ligjor në fuqi, përfshirë legjislacionin për të drejtën e informimit, parandalimin dhe menaxhimin e konfliktit të interesave, parandalimin e pastrimit të parave dhe financimit të terrorizmit, si dhe ligjin për organizatat jofitimprurëse. Gjatë procesit të hartimit janë marrë në konsideratë gjithashtu praktikat më të mira dhe modelet krahasuese të disa shteteve anëtare të Bashkimit Evropian dhe vendeve të rajonit, përfshirë Francën, Italinë, Gjermaninë, Poloninë dhe Kosovën, me qëllim ndërtimin e një kuadri ligjor modern, të harmonizuar dhe të zbatueshëm në praktikë.

V.	VLERËSIMI I SHKALLËS SË PËRAFRIMIT ME ACQUIS COMMUNAUTAIRE 
[bookmark: _Hlk163259874]Ky projektligj nuk ka për qëllim përafrimin e legjislacionit me Acquis Communautaire.

VI.	PËRMBLEDHJE SHPJEGUESE E PËRMBAJTJES SË PROJEKTAKTIT.
Projektligji është i organizuar në 4 krerë dhe përmban 31 nene, të strukturuara në mënyrë koherente për të adresuar objektin, parimet themelore, procedurat për pranimin dhe administrimin e donacioneve dhe sponsorizimeve, si dhe mekanizmat e kontrollit dhe sanksionet. 
Në kreun I, Dispozita të Përgjithshme, përcaktohen objekti i ligjit, fusha e zbatimit, përkufizimet për termat bazë si donacion, sponsorizim, sponsorizues, donator, veprimtari publike, përfitues i donacionit, përfitues i sponsorizimit etj. 
Projektligji përcakton se subjekt i zbatimit të tij janë organet publike, të cilat marrin donacione dhe sponsorizime me qëllim realizimin e veprimtarive me interes publik, sipas fushave të parashikuara në nenin 2 të këtij projektligji. Po ashtu, parashikohet se donacionet që përfitohen në kuadër të aktiviteteve të institucioneve publike ndërkombëtare nuk i nënshtrohen rregullave të këtij ligji. Po ashtu, organizatat jofitimprurëse, organizatat sportive, shoqëritë sportive dhe subjektet tregtare në fushën e prodhimit të filmit dhe industrisë audiovizive dhe sponsorizuesit janë të detyruar të zbatojnë dispozitat e këtij ligji kur lidhin kontrata sponsorizimi për realizimin e veprimtarive me interes publik. Rregullat e këtij ligji zbatohen edhe nga individët në fushën e  kulturës, artit, sportit kur përfaqësojnë Shqipërinë në aktivitete ndërkombëtare. 
Projektligji përcakton se përfituesit e donacioneve dhe sponsorizimeve kanë detyrimin të respektojnë parimet bazë të ligjshmërisë, llogaridhënies dhe transparencës, duke garantuar ruajtjen e integritetit dhe shmangien e çdo konflikti interesi në procesin e pranimit dhe përdorimit të mbështetjes së marrë. Pranimi i donacioneve dhe sponsorizimeve nga përfituesit e donacioneve dhe sponsorizimeve duhet të bëhet duke garantuar zbatimin e politikave kundër korrupsionit, pastrimit të parave dhe ruajtjes së sigurisë kombëtare. Gjithashtu, përcaktohet se donacionet dhe sponsorizimet financiare duhet të kryhen nëpërmjet sistemit bankar. Donacionet dhe sponsorizimet në pasuri të luajtshme ose të paluajtshme, mallra, mbështetje në infrastrukturë dhe ofrim shërbimesh llogariten me vlerën e tregut në momentin e dhënies së donacionit ose në momentin e lidhjes së kontratës së sponsorizimit.  Nga ana tjetër përcaktohet, se donacionet në formën e ekspertizës teknike ose profesionale nuk konvertohen në vlerë financiare. 
Me qëllim garantimin e integritetit dhe ligjshmërisë së burimeve financiare projektligji përcakton kategoritë e personave që nuk mund të veprojnë si donatorë apo sponsorizues. Ndalohet pjesëmarrja si donatorë ose sponsorizues e personave fizikë ose juridikë që janë dënuar për vepra të lidhura me korrupsionin aktiv ose pasiv, pastrimin e parave, financimin e terrorizmit, trafikimin e paligjshëm, evazionin fiskal, mospagimin e detyrimeve tatimore dhe falsifikimin e dokumenteve. Ky ndalim shtrihet edhe mbi subjektet juridike në të cilat këta persona figurojnë si aksionarë, ortakë apo administratorë. Projektligji përjashton nga mundësia për të qenë donatorë ose sponsorizues të gjitha subjektet juridike që ndodhen në procedurë falimentimi ose likuidimi, që kanë asete nën administrimin e gjykatës ose të administratorit të falimentimit, kanë pezulluar veprimtarinë tregtare ose kanë lidhur marrëveshje shlyerjeje borxhesh sipas legjislacionit për falimentimin. Me qëllim shmangien e ndikimeve të papërshtatshme në veprimtaritë publike ka rregulla specifike për  pranimin e donacioneve ose sponsorizimeve nga persona fizikë ose juridikë që kanë aktivitet në fushën e prodhimit, importit, eksportit, shpërndarjes ose reklamimit të produkteve të duhanit dhe pijeve alkoolike, si edhe nga subjektet që reklamojnë lojërat e fatit.
Me qëllim parandalimin e konfliktit të interesave parashikohet se çdo kontratë sponsorizimi e lidhur nga organi publik në kushtet e konfliktit të interesave është absolutisht e pavlefshme në referim të ligjit nr. 44/ 2015 “Kodi i Procedurave Administrative të Republikës së Shqipërisë” dhe legjislacionit në fuqi për parandalimin e konfliktit të interesave. Subjektet e tjera përfitues të sponsorizimit, anëtarët e organeve drejtuese ose administratorët e tyre janë të detyruar të deklarojnë me shkrim përpara lidhjes së kontratës së sponsorizimit se nuk kanë interesa personale dhe familjare që lidhen me sponsorizuesin. Ata nuk mund të lidhin e kontrata sponsorizimi me subjekte tregtare ku personat e lidhur me ta bashkëshorti, bashkëjetuesi, fëmijët madhorë, të afërmit deri në shkallë të dytë, prindërit e bashkëshortit apo bashkëjetuesit kanë aksione, pjesë në kapital, janë administratorë ose anëtarë të organit drejtues.
Projektligji përcakton krijimin e Regjistrit Kombëtar Elektronik të Donacioneve dhe Sponsorizimeve, i cili do të ngrihet dhe administrohet nga Drejtoria e Përgjithshme e Tatimeve. Qëllimi i ngritjes së këtij Regjistri është të garantojë transparencën për publikun dhe forcimin e përgjegjshmërisë e llogaridhënies. Në rastet kur përfitues janë organet publike, të dhënat e regjistrit do të jenë të aksesueshme për publikun përmes faqes zyrtare në internet të Drejtorisë së Përgjithshme të Tatimeve. Ndërsa, kur përfitues të sponsorizimeve janë organizatat jofitimprurëse, organizatat sportive, shoqëritë sportive, subjektet tregtare dhe individët (sipas përcaktimeve të projektligjit) informacioni nuk do të bëhet publik, për të ruajtur konfidencialitetin e sponsorizuesve në raportet që krijojnë me subjekte private.
Gjithashtu, projektligji përcakton elementët që do duhet të përmbajë kontrata e sponsorizimit si dhe dokumentacionin që duhet të sigurohet para lidhjes së kontratës së sponsorizimit. Kur kontrata lidhet me një organ publik, ky i fundit siguron nëpërmjet portalit e-Albania dokumentet e kërkuara nga projektligji dhe për dokumentet që nuk mund të gjenerohen elektronikisht i kërkon sponsorizuesit të dorëzojë kopje origjinale ose të njehsuar me origjinalin. Për efekt të gjurmimit të burimit të ligjshëm të të ardhurave nga agjencitë ligjzbatuese, donacionet dhe sponsorizimet anonime janë të ndaluara.
Projektligji lejon organet publike të përdorin donacionet dhe sponsorizimet vetëm për qëllimet e deklaruara fillimisht në kontratën e sponsorizimit ose në marrëveshjen e donacionit. Çdo ndryshim i destinacionit të tyre mund të kryhet vetëm pas rishikimit dhe ndryshimit formal të kontratës së sponsorizimit ose marrëveshjes së donacionit, shoqëruar kjo me detyrimin për të përditësuar të dhënat në Regjistër brenda 10 ditëve nga kryerja e ndryshimeve (për ato marrëveshje donacioni për të cilat projektligji kërkon regjistrim). 
[bookmark: _Hlk217862856] Në mënyrë të ngjashme, projektligji parashikon rregulla për sponsorizimet që u jepen organizatave jofitimprurëse, organizatave sportive, shoqërive sportive, subjekteve tregtare dhe individëve duke kërkuar që përdorimi i fondeve të bëhet në përputhje me qëllimet e përcaktuara në kontratë. Çdo ndryshim i destinacionit kërkon ndryshim të kontratës së sponsorizimit. Kur këto kontrata i nënshtrohen regjistrimit sipas kërkesave të projektligjit, organizata jofitimprurëse, shoqërive sportive, subjekteve tregtare dhe individëve duhet të përditësojë të dhënat në Regjistër brenda 10 ditëve nga momenti i ndryshimit të kontratës. 
Për të forcuar mekanizmat e kontrollit dhe për të siguruar minimizimin e rrezikut  të pastrimit të parave dhe financimit të aktiviteteve të paligjshme, projektligji parashikon të drejtën e Agjencisë së Inteligjencës Financiare për të pasur akses të plotë në dokumentacionin që mbahet nga organet publike në kuadër të procedurave të pranimit të donacioneve ose sponsorizimeve. Ky standard aplikohet edhe për organizatat jofitimprurëse, organizatat sportive, shoqëritë sportive dhe subjektet tregtare, të cilat janë të detyruara t’i vënë në dispozicion Agjencisë së Inteligjencës Financiare çdo dokumentacion që lidhet me procesin e pranimit të sponsorizimeve. Për individët përfitues në fushën e sportit, kulturës dhe artit projektligji parashikon se dokumentacioni mbahet në ministrinë përgjegjëse për artin, sportin dhe kulturën. Dokumentacioni mbahet të paktën për 5 vite nga momenti i lidhjes së kontratës së sponsorizimit.
Në lidhje me lehtësitë tatimore, projektligji parashikon se subjekteve, persona fizikë a juridikë që paguajnë tatim mbi fitimin sipas ligjit  nr.29/2023 "Për tatimin mbi të ardhurat", shuma e sponsorizuar u njihet si shpenzim i zbritshëm jo më pak se 3 (tre)  për qind të tatim fitimit. Gjithashtu, projektligji synon rregullimin e lehtësisë tatimore të dedikuar për sponsorizuesit që kontribuojnë në fushën e artit, sportit ose kulturës, përmes zbritjes direkte deri në masën 30 (tridhjetë) % nga tatimi mbi fitimin, si në rastin kur sponsorizimi është në vlerë monetare, ashtu edhe atyre në natyrë, duke garantuar një trajtim të favorshëm fiskal dhe nxitje konkrete për angazhimin e sektorit privat. Të ardhurat e përfituara nga sponsorizimi përjashtohen nga tatimi për përfituesit dhe nuk ndikojnë në rezultatin financiar të tyre për qëllime tatimore.
Në kreun II, Rregullat e Transparencës dhe Integritetit në Organet Publike, parashikohen rregulla specifike për qasjen në informacion të qytetarëve, detyrimin për të shmangur konfliktin e interesit, parashikime për donacionet e organeve publike. 
Më konkretisht, projektligji synon të forcojë transparencën dhe llogaridhënien në procesin e sponsorizimeve dhe përcakton se kontrata e sponsorizimit konsiderohet informacion publik në kuptim të ligjit nr. 119/2014 “Për të Drejtën e Informimit”. Në këtë kuptim, organet publike kanë detyrimin të publikojnë kontratat e sponsorizimit në faqet e tyre zyrtare në internet, si pjesë e programit të transparencës. Për të garantuar monitorimin e përdorimit të fondeve, projektligji parashikon që organi publik, brenda 30 ditëve nga përfundimi i afatit të kontratës së sponsorizimit, duhet të hartojë një raport mbi zbatimin e kontratës dhe përdorimin e donacionit ose sponsorizimit. Ky raport, ashtu si kontrata, konsiderohet dokument publik sipas
Projektligji vendos kufizime për të pranuar sponsorizime për disa organe publike për shkak të natyrës së tyre të veprimtarisë. Organet e sistemit të drejtësisë, policia e shtetit, organet që kanë kompetenca kontrolli dhe mbikëqyrëse në fushën e prokurimit publik, pastrimit të parave ose luftës ndaj korrupsionit nuk mund të pranojnë sponsorizime, nëse nuk i lejohet shprehimisht me ligj të posaçëm. 
Me qëllim mbrojtjen e interesit publik, projektligji parashikon procedura specifike për rastet kur sponsorizuesi është person fizik ose juridik i huaj. Organi publik, para nënshkrimit të kontratës së sponsorizimit, duhet të marrë miratimin me shkrim të organit epror. Në rastet kur organi publik nuk ka organ epror dhe titullari ka autorizuar një nëpunës tjetër për nënshkrimin e kontratave, kërkohet që nëpunësi i autorizuar të marrë konfirmim të posaçëm me shkrim nga titullari për nënshkrimin e kontratës së sponsorizimit me subjekt të huaj. Gjithashtu, projektligji detyron organet publike të marrin masat e nevojshme për të ruajtur sigurinë kombëtare, pavarësinë institucionale, paanshmërinë në vendimmarrje dhe integritetin institucional. 
Në lidhje me donacionet e organeve publike, projektligji parashikon rregulla të posaçme për pranimin dhe administrimin e tyre kur vlera financiare është mbi 500.000 lekë. Në këtë rast, kërkohet që donacioni të bëhet me një marrëveshje me shkrim, e cila regjistrohet sipas kërkesave të ligjit në Regjistër. Kjo marrëveshje paralelisht publikohet në faqen zyrtare të institucionit dhe në përfundim të afatit të marrëveshjes publikohet dhe raporti për përdorimin e donacionit. Organi publik ka detyrimin të njoftojë organin epror përpara pranimit të donacionit nga një individ, person fizik ose juridik i huaj. 

Projektligji adreson aspekte që lidhen me konkurrencën në treg dhe për të shmangur një apo disa subjekte private, projektligji parashikon se veprimtaritë publike mund të sponsorizohen nga më shumë se një subjekt. Për të krijuar një model të hapur konkurrues dhe transparent, projektligji i ngarkon organet publike me përgjegjësinë të përgatisin një thirrje për sponsorizim. Kjo thirrje duhet të përmbajë informacion të plotë mbi natyrën e veprimtarisë publike që synohet të mbështetet, kohëzgjatjen e saj, grupet e interesuara, llojin e aktivitetit dhe nivelin e vizibilitetit të mundshëm për subjektet sponsorizuese. Thirrja duhet të shoqërohet me kriteret e përzgjedhjes, të cilat organi publik do të marrë në konsideratë. 

Për të harmonizuar aktet e brendshme të organeve publike me parashikimet e projektligjit, ato duhet të përditësojnë rregulloret e brendshme dhe planet e miratuara të integritetit brenda 3 muajve nga hyrja në fuqi e ligjit. 

Në kreun III, Sanksione, parashikohen shkeljet disiplinore për nëpunësit e organeve publike dhe sanksionet administrative. 
Fshehja e të dhënave në Regjistër ose deklarimi i pasaktë i donacioneve ose sponsorizimeve nga organet publike klasifikohet si shkelje e rëndë ligjore për personin e autorizuar për hedhjen e të dhënave në regjistër, sipas legjislacionit që rregullon marrëdhëniet e punës. Në rast të pranimit të donacioneve dhe sponsorizimeve në kundërshtim me parashikimet e projektligjit, kriteret kufizuese të donatorëve dhe sponsorizuesve klasifikohen si shkelje shumë të rënda disiplinore për titullarin  e organit publik ose personin e autorizuar për lidhjen e kontratës. 
Mos publikimi i marrëveshjes së donacionit nga organi publik ose i kontratës së sponsorizimit, si dhe i raporteve të tyre shoqëruese konsiderohet shkelje sipas ligjit për të drejtën e  informimit dhe aplikohen sanksionet administrative me gjobë të parashikuara në nenin 18 të ligjit nr. 119/2014 “Për të Drejtën e Informimit”
Për organizatat jofitimprurëse, organizatat sportive, shoqëritë sportive, subjektet tregtare dhe individët fshehja e të dhënave ne Regjistër ose deklarimi i pasaktë i sponsorizuesve përbën kundërvajtje administrative për organizatën dhe dënohet me gjobë nga organet tatimore nga përbën kundërvajtje administrative dhe dënohet me gjobë nga organet tatimore nga 100.000 lekë deri 200.000 lekë. Pranimi i sponsorizimeve të paligjshme nga organizatat jofitimprurëse ndëshkohet me gjobë nga organet tatimore nga 200.000 lekë deri në 300.000 lekë. Në rastin e  pranimit të sponsorizimeve të paligjshme nga organizatat jofitimprurëse, organizatat sportive, shoqëritë sportive, subjektet tregtare dhe individët sipas parashikimeve të nenit 7  të projektligjit është parashikuar se përbën kundërvajtje administrative për organizatën jofitimprurëse, organizatën sportive, shoqërinë sportive, subjektin tregtar dhe individin dhe ndëshkohet me gjobë nga organet tatimore nga 200.000 lekë deri në 300.000 lekë. Në rast të konstatimit të kundërvajtjeve administrative të sipërpërmendura, organet tatimore  nuk do të aplikojnë lehtësirat tatimore të parashikuara në këtë ligj.  
Sanksionet administrative janë të ankimueshme në gjykatën administrative kompetente sipas legjislacionit në fuqi për gjykimin e mosmarrëveshjeve administrative. 

Kreu IV, Dispozita të fundit, përcakton se afatet dhe rregullat për paraqitjen e dokumentacionit të nevojshëm pranë përfitueseve të sponsorizimit  përpara lidhjes së kontratës së sponsorizimit sipas parashikimeve të pikës 4, të nenit 9  të projektligjit përcaktohen me vendim të Këshillit të Ministrave, brenda 3 muajve nga hyrja në fuqi e ligjit. Rregullat e detajuara për formën, përmbajtjen, administrimin dhe përditësimin e Regjistrit përcaktohen me Vendim të Këshillit të Ministrave brenda 6 muajve nga hyrja në fuqi e këtij ligji. Gjithashtu, rregullat për procedurën e dorëzimit të kërkesës dhe për lëshimin e vërtetimit të parashikuar në nenin 18 të këtij projektligjit përcaktohen me udhëzim të ministrit përgjegjës në fushën e artit, sportit dhe kulturës brenda 6 muajve nga hyrja në fuqi e ligjit. Formati i raportit të parashikuar në pikën 1, të nenit 19 të projektligjit dhe elementët e tij përcaktohen me udhëzim të ministrit përgjegjës për financat brenda 6 muajve nga hyrja në fuqi e ligjit.

Ligji nr.7892, datë 21.12.1994 “Për Sponsorizimet”, i ndryshuar, shfuqizohet, ndërsa kontratat e sponsorizimit dhe procedurat e filluara për lehtësirat tatimore para hyrjes të këtij ligji, trajtohen me ligjin e kohës kur është nënshkruar kontrata e sponsorizimit.


VII.	INSTITUCIONET DHE ORGANET QË NGARKOHEN PËR ZBATIMIN E AKTIT
Ngarkohen për zbatimin e këtij ligji Këshilli i Ministrave, Ministri i Shtetit për Administratën Publike dhe Antikorrupsionin,  Ministri i Turizimit, Kulturës dhe Sportit, Ministri i Financave, si dhe çdo organ publik që ka detyrime për të zbatuar rregullat e transparencës dhe integritetit pas miratimit të projektligjit. 

VIII.	MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Procesi për hartimin e projektligjit filloi me ngritjen e grupit ndërinstitucional të punës, me urdhër të Kryeministrit nr. 103, datë 17.7.2025, dhe u vijua përmes një koordinimi të ngushtë ndërinstitucional, në kuadër të bashkëpropozimit të Ministrit të Shtetit për Administratën Publike dhe Antikorrupsionin dhe Ministrit të Turizmit, Kulturës dhe Sportit. Njëkohësisht, Grupi Ndërinstitucional i Punës përbëhej edhe nga përfaqësues të Ministrisë së Financave dhe Drejtorisë së Përgjithshme të Antikorrupsionit.

Në Udhërrëfyesin për Shtetin e së Drejtës është parashikuar se ndryshimet ligjore do të parapriheshin nga një analizë ligjore brenda vitit 2025. Analiza ligjore paraprake u realizua nga Drejtoria e Përgjithshme Antikorrupsion dhe u finalizua në gusht të 2025. Paralelisht, sipas fushës së ekspertizës dhe përgjegjësive sektoriale, Ministria e Turizmit, Kulturës dhe Sportit hartoi një analizë të dedikuar për sektorët e artit, kulturës dhe sportit, e cila kontribuoi në përgatitjen e projektligjit.
Drejtoria e Përgjithshme e Antikorrupsionit, në cilësinë e sekretariatit teknik të Grupit Ndërinstitucional të Punës, ka asistuar procesin në bashkëpunim të ngushtë me përfaqësues të institucioneve të tjera pjesëmarrëse. 
Hartimi i projektligjit është mbështetur dhe konsultuar ngushtësisht me ekspertë të fushës, kontributi i të cilëve ka përbërë një vlerë të shtuar në të gjitha fazat e procesit, si dhe me asistencën e drejtpërdrejtë teknike të Delegacionit të BE-së, nëpërmjet Projektit EU4GG. 

IX.	RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Projektligji pritet të ketë efekte financiare në buxhetin e shtetit, të cilat aktualisht janë në proces vlerësimi. 


BASHKËPROPOZUES

MINISTRI I SHTETIT PËR ADMINISTRATËN PUBLIKE 
DHE ANTIKORRUPSIONIN
DHE
MINISTRI I KULTURËS, TURIZMIT DHE SPORTIT

